
Rødt Rogaland
Fylkesstyremøte 12.12.19

EIT FORSØK PÅ Å FORMULERA JORDBRUKSPOLITIKKEN
MED SAMFUNNSOPPDRAG OG KONKRETE TILTAK
Kor står me?
Norsk jordbruk ris i dag av ei overproduksjonskrise: me produserer for mykje
mjølkeprodukt og for mykjke svine-, lamme- og kyllingkjøtt. Bøndene produserer stadig
meir til stadig dårlegare prisar, og stadig fleire bønder blir pressa ut av næringa. Dei som
blir igjen, slit med synkande lønsemd og aukande gjeld.
Når jordbruksproduksjonen aukar endå talet bønder går ned, er det blant anna fordi jordbruket baserer seg på stadig meir import til kraftfôr: me legg beslag på jord i andre land for å fø vår eiga befolkning. Samtidig nyttar me mindre av eigne jordareal. Landskapet gror att. På toppen av det heile er norsk jordbruk i ferd med å bli ei miljøversting.
Situasjonen er uhaldbar. Drivet mot stadig større produksjonsvolum — det vil seia: stadig
meir overproduksjon — må brytast. Samtidig må sjølvbergingsgraden opp.
Norsk jordbruk må på nytt bli miljøvennleg, meir jord må tas i bruk, og ein bondefamilie må

kunna leva — og leva godt — av å bruka jorda. Korleis skal me få det til?
Kva vil me?
Me er avhengige av at bøndene produserer maten vår. Me er òg avhengige av bøndene for å utføra ei rekka andre oppgåver. Desse ti samfunnsoppdraga ser me som sentrale:
1. Produsera mat, i størst mulig grad på norske ressursar og helst av lokale råvarar. Sjølvbergingsgraden må opp, til minst 50 % når alle råvarar er medrekna. Dette er oppgåve nummer 1 og overordna alt anna.
2. Bidra til at me tar vare på norsk matkultur og norske mattradisjonar. Utvikla mat, og råvarar til mat, av høg kvalitet.
3. Bidra til god beredskap, slik at me også i krisetider kan ha stabil tilgang på mat.
4. Pleia naturlandskapet slik at ein held oppe mangfaldet i naturen: mangfald av dyreartar, planteartar og landskapstypar (åkerlandskap, slåttelandskap, beitemarker, setre, myr og våtmarker, lyngheier, lauvskog, barskog, leplanta felt, bekkefar og vassdrag…). Landskapet må samtidig pleiast slik at det tåler framtidig ekstremvêr.
5. Ta vare på kulturlandskap og kulturarv.
6. Sørga for god dyrevelferd, og ein avl som bevarer tradisjonelle husdyrrasar.
7. Eit jordbruk som tar vare på og betrar miljøet, både i naturen og mellom folk.
8. Bidra til at utsleppa av klimagassar blir redusert og samtidig binda meir CO2 i jord, skog og planter.
9. Bidra til at busetnaden blir halden oppe i alle bygder.
10. Bidra til ein god balanse mellom tilbod og etterspørsel av matvarar.
Skal bøndene gjera alt dette for oss, må dei få betalt for jobben. Betalinga må dei dels få ved gode prisar i marknaden og dels ved statlege tilskot til driftsmåtar. Prisane på varane dei sel til grossist, må dekka produksjonskostnader og i tillegg gi eit overskot, slik at det blir råd å leva av yrket. Samtidig må samfunnet, det vil seia staten, betala bøndene for oppdrag dei utfører — ikkje ved å premiera volum, men ved å betala for landskapspleien, det vil seia: for korleis jorda blir brukt.
Dei som arbeider med jorda, må få ein levestandard på linje med industriarbeidarar. Ein bondefamilie må kunna leva av å arbeida fulltid som bønder, med industriarbeidars levestandard, utan å slita seg i hel eller bli gjaldsslavar.
Både prisar og statlege tilskot må settast slik at dei bidrar til å realisera desse ti samfunnsoppdraga og ikkje undergrev dei.

Kva gjer me?
11. Ingen tilskot til produsert volum, men til korleis jorda blir brukt. Tilskotet må henga saman med arealet bonden eig. Jordbruket skal i all hovudsak drivast av aktive og sjølveigande bønder.
12. Produksjonsnivået må regulerast. Gjennom avtalte produksjonskutt, knytte til areal og gardens ressursgrunnlag, må nivået senkast på mange produkt:
· Dei største mjølkebøndene må ta dei største kutta i mjølkekvotane, slik at me får mjølkekvotar tilpassa areal, og til eige gardsareal.
· På same måten må kutt i kjøttproduksjonen tas slik at dei som produserer mest, må ta dei størte kutta. Ingen bønder skal skvisast ut av næringa fordi staten har ført ein politikk for overproduksjon.
· Det trengst ei regulering og begrensning av investeringar som kan føra til endå meir overproduksjon. Finansnæringa må styrast. Slik begrensning er umulig å oppnå så lenge staten premierer auka volum.
13. Prisane på varane bøndene sel til grossist, må dekka produksjonskostnader pluss ein viss prosent. Folk skal ha betalt for arbeidet dei legg ned! Dette kan me oppnå ved å setta prisane opp kvart år gjennom fleire jordbruksoppgjer, samtidig som me får slutt på overproduksjonen.
14. Me må oppnå ein annan balanse mellom mjølke- og kjøttprisar, kornprisar og kraftfôrprisar. Kronprisen og kraftfôrprisen må kraftig opp. Samtidig trengst ein kratfôrrabatt til bønder som held kraftfôrbruken under eit visst maksimum, også for å ta vare på mindre bønder. Me må gjeninnføra politikken frå kriseforliket i 1935 og frå jordbruksforhandlingane i dei fyrste etterkrigsåra.
 Kraftfôrprisen skulle då ligga så høgt at husdyrproduksjonen baserte seg på eige jordbruksareal. No kan ein ikkje driva gard i Norge heilt utan kraftfôr; derfor må det gis rabatt til dei som klarar seg med lite kraftfôr.
· Stai og Lie (2019)
 foreslår å auka kornprisen til 150 % av mjølkeprisen, setta kraftfôrprisen til 75 % av kornprisen, og gi kraftfôrrabatt til dei som held kraftfôrforbruket under eit vist maksimum (sjå t.d. Stai og Lie 2019 s. 70-76; 210).
· Me foreslår at taket for kraftfôrbruk kan settast ved 1500 kg kraftfôr pr. ku pr.- år for inntil 25 kyr ved mjølkeproduksjon, 1500 kg kraftfôr pr. dyr pe. år for inntil 25 vaksne dyr ved stute- og kjøttproduksjon, 70 kg kraftfôr pr. sau pr. år for opp til 100 vinterfôra sau, ei viss mengde pr. gris for inntil 1000 slaktegris eller inntil 1500 gris ved smågrisproduksjon og til bønder som reduserer krftfôrbruken til halvparten av total konsesjon ved høne- og kyllingproduksjon. Dette for å antyda eit mulig nivå; tala (mengdene kraftfôrbruk) bør fastsettast av markedsregulator og Omsetningsrådet i fellesskap.
15. Staten må betala tilskot til ønskelege produksjonsmåtar, som:
· Utmarksbeite.
· Lenger beitetid på inn- og utmark.
· Støtten til beitebruk må gjelda både hest, ku, sau, gris eller andre dyr på beite.
· Har ein gris på beite, er det særskilde omsyn ein må ta; her trengst ei støtteordning med særskilte vilkår. Bør sertifiserast og behandlast som nisjeproduksjon.
· Hausting av brattlende areal.
· Nydyrking.
· Evigvarande eng.
· Vekstskifte.
· Tiltak mot jordpakking.
· Grøfting.
· Setring.
· Karbonlagring i jord.
· Grasandel i fôret.
· Småskiftetilskot til bønder som vil nytta små og spreidde jordflekkar.
· Økologisk drift. 
· Støtte til bønder som vil dekka etterspørsel etter vegetarmat.
· Det er — og skal vera — eit tak for statleg støtte.
16. Bruk tollvernet til å beskytta den norske matproduksjonen! Handlingsrommet i tollvernet må utnyttast. Innfør prosenttoll i staden for kronetoll der det tener til å realisera dei ti punkta i «Kva vil me?», det vil seia: samfunnsoppdraget.
17. Matvarane i butikkane må merkast med opphav og eigenskapar, og med tydeleg merking av import — både av ferdig vare og av råvarar som inngår i det endelege produktet. Slik kan me marknadsføra den maten som er lokalt produsert og har høg kvalitet.
18. Kampanje for at folk skal eta meir kortreist mat, produsert av kortreiste råvarar. Me må få fram at mat ikkje bare dreier seg om pris, men at kvalitet er vel så viktig.
19. Kan det vera fornuftig å innføra eit topris-system på straum? I så fall må ein setta eit normalforbruk (med låg straumpris) som ikkje er lågare enn at garden kan drivast fornuftig med tildelt kvote.
20. Grunnrenteskatten på småkraftverk må senkast. Det vil stimulera til meir kraftproduksjon og oppmuntra til kreativitet.
21. Plastbruken må reduserast! Vekk med plastinnpakning på små kvanta, enten det er kjøttpålegg, frukt, grønnsaker eller anna.
22. God rådgivingsteneste trengst. Me må vekk frå dagens industrijordbruk, teknologien må tilpassast jorda, ikkje omvendt.
· Bonden må planlegga rett husdyrgjødsel og kunstgjødsel på rett jord, og arbeid med jorda på rett tidspunkt. Det føreset at bøndene får betalt for produksjonsmåtar (korleis jorda blir brukt) i staden for produsert volum. Ordninga med regelmessige jordprøver er viktig, dei er gode hjelpemiddel for å sikra dei rette pH-verdiane og den rette balansen i jordsmonnet. Ulike typar grønnsaker treng ulik type jord og ulike kvileperiodar.
· Traktor: ein må ikkkje kjøra med tyngre traktor, eller større lufttrykk i hjula, enn nødvendig på det enkelte jordet.
· Kompetanseheving for bøndene.
23. Avløysarar og sesongarbeidarar har tariffar som skal følgjast! Brot på tariffar må få konsekvensar. Då er det òg viktig at me har ein jordbrukspolitikk som sikrar likviditeten til den enkelte bonden (ingen overproduksjon, god balanse mellom produksjon og etterspørsel i marknaden, statleg støtte skal ikkje innrettast etter produsert volum, men etter korleis jorda blir brukt).
24. Bu- og driveplikt må haldast oppe.
Kommentarar frå dagens fylkesstyremøte:
Få med meir om dyrevelferd og om dyretransportar
Kraftfôr produsert av tang og tre — spennande!
Jordvdern!
� «Regjeringen vil for kornavlingene i 1952/54 foreslå at Statens Kornforretnings innkjøpspriser for norsk hvete ikke settes lågere regnet i øre pr. kg enn 1,5 x gjennomsnittlig utbetalingspris pr. liter mjølk ved meieriene.» Espen Løkeland Stai og Svenn Arne Lie: Mellom bakkar og kjøttberg, Manifest, Oslo 2019, s. 73.

